
Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ԸՆՏՐՈՒԹՅԱՆ ՄՐՑՈՒԹԱՅԻՆ ՀԱՆՁՆԱԺՈՂՈՎ


ՈՐՈՇՈՒՄ

1 սեպտեմբերի 2014, 1 – Լ
Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուներիՆ ՆԵՐԿԱՅԱՑՎՈՂ ՊԱՀԱՆՋՆԵՐԸ ԵՎ մրցույթին մասնակցելու համար անհրաժեշտ փաստաթղթերի ցանկը ՀԱՍՏԱՏԵԼՈՒ ՄԱՍԻՆ
Ղեկավարվելով Հայաստանի Հանրապետության Նախագահի 2014 թվականի օգոստոսի 2-ի ՆՀ-199-Ն հրամանագրով հաստատված «Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովի գործունեության և թեկնածուների ընտրության կարգի» 5-րդ կետի 1-ին, 6-րդ, 7-րդ ենթակետերով՝ Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուների ընտրությունն իրականացնող մրցութային հանձնաժողովը որոշում է հաստատել Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուներին ներկայացվող պահանջները և մրցույթին մասնակցելու համար անհրաժեշտ փաստաթղթերի ցանկը:
I. Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածուներին ներկայացվող պահանջները

1. Մարդու իրավունքների եվրոպական դատարանի դատավորի պաշտոնում Հայաստանի Հանրապետության կողմից առաջադրվող թեկնածու (այսուհետ՝ թեկնածու) կարող է լինել 65 տարին չլրացած Հայաստանի Հանրապետության գործունակ այն քաղաքացին, ով՝

1.1. Հայաստանի Հանրապետությունում ստացել է բակալավրի կամ դիպլոմավորված մասնագետի բարձրագույն իրավաբանական կրթության որակավորման աստիճան կամ նմանատիպ աստիճան է ձեռք բերել օտարերկրյա պետությունում, որի ճանաչումն ու համարժեքության հաստատումը Հայաստանի Հանրապետությունում իրականացվել է օրենքով սահմանված կարգով.

1.2. ունի դատավորի պաշտոնում աշխատելու առնվազն 3 տարվա փորձ, կամ ունի դատախազի կամ փաստաբանի, Հայաստանի Հանրապետության պետական կամ տեղական ինքնակառավարման մարմնում իրավաբանի մասնագիտությամբ աշխատանքի առնվազն 7 տարվա փորձ, կամ ունի մարդու իրավունքների պաշտպանության ասպարեզում մասնագիտական գործունեության առնվազն 5 տարվա փորձ, կամ առնվազն 5 տարի իրավունք է դասավանդում բարձրագույն ուսումնական հաստատությունում, կամ ունի իրավաբանական գիտությունների դոկտորի գիտական աստիճան.
(1.2. ենթակետը լրաց. Հանձնաժողովի 27.01.2015 թիվ 8-Լ որոշմամբ)
1.3. ունի Մարդու իրավունքների եվրոպական դատարանի դատավորի պաշտոնը զբաղեցնելու համար անհրաժեշտ անձնական հատկանիշներ և մասնագիտական որակներ.

1.4. ազատ տիրապետում է Եվրոպայի խորհրդի պաշտոնական լեզուներից առնվազն մեկին (անգլերեն, ֆրանսերեն):
2. Թեկնածու չի կարող լինել այն անձը ՝
2.1.  ով դատապարտվել է հանցագործության կատարման համար` անկախ դատվածությունը մարված կամ հանված լինելու հանգամանքից.

2.2. ում նկատմամբ քրեական հետապնդումը դադարեցվել է ոչ արդարացնող հիմքերով.

2.3. ում նկատմամբ իրականացվում է քրեական հետապնդում.

2.4. ով ունի «Դատավորի պաշտոնում նշանակմանը խոչընդոտող ֆիզիկական արատների և հիվանդությունների ցանկը սահմանելու մասին» Հայաստանի Հանրապետության կառավարության 2007 թվականի հոկտեմբերի 15-ի N 1184-Ն որոշմամբ սահմանված ֆիզիկական արատ կամ հիվանդություն.
2.5. ով չի անցել պարտադիր զինվորական ծառայություն, բացառությամբ այն անձանց, ովքեր ազատվել են նման ծառայությունից կամ ունեն տարկետում` օրենքով նախատեսված կարգով ու հիմքով:
II. Մրցույթին մասնակցելու համար անհրաժեշտ փաստաթղթերի ցանկը

3. Թեկնածուների ընտրության մրցույթին մասնակցելու համար անհրաժեշտ փաստաթղթերն են՝
3.1.  մրցույթին մասնակցելու հայտը (համաձայն հավելված 1-ով սահմանված նմուշի).
3.2. ինքնակենսագրությունը՝ հայերեն, անգլերեն և ֆրանսերեն լեզուներով (համաձայն հավելված 2-ով սահմանված նմուշի).
3.3. հայտարարությունը՝ մարդու իրավունքների ոլորտում փորձառության և ձեռքբերումների, ինչպես նաև Մարդու իրավունքների եվրոպական դատարանի դատավոր դառնալու շարժառիթների մասին (համաձայն հավելված 3-ով սահմանված նմուշի).
3.4. անձնագրի պատճենը.
3.5. բակալավրի կամ դիպլոմավորված մասնագետի բարձրագույն իրավաբանական կրթության որակավորման աստիճանի առկայությունը հաստատող փաստաթուղթը.
3.6. մասնագիտական գործունեության կամ դասավանդման փորձի առկայությունը հաստատող փաստաթուղթը.
3.7. Եվրոպայի խորհրդի պաշտոնական լեզուներին ազատ տիրապետելու հանգամանքը հաստատող փաստաթուղթը (առկայության դեպքում).
3.8. հայտարարությունը, որով հավաստվում է, որ հավակնորդը չի դրսևորել որևէ վարքագիծ, որը Հայաստանի Հանրապետության օրենսդրության համաձայն կարող է առերևույթ վարկաբեկել դատական իշխանության հեղինակությունը կամ անհամատեղելի է դատավորի բարձր կոչման հետ, կամ հայտարարությունը նման ցանկացած վարքագծի դրսևորման վերաբերյալ (համաձայն հավելված 4-ով սահմանված նմուշի).
3.9. հայտարարությունը, որով հավաստվում է սույն որոշման 2-րդ կետով նախատեսված հանգամանքների բացակայությունը (համաձայն հավելված 5-ով սահմանված նմուշի).
3.10. հայտարարությունը, որով հավակնորդը պատրաստակամություն է հայտնում Մարդու իրավունքների եվրոպական դատարանի դատավորի պաշտոնում ընտրվելու դեպքում պաշտոնավարության ժամկետի ընթացքում չիրականացնել որևէ գործունեություն, որը անհամատեղելի է նրա անկախության, անաչառության կամ նրա աշխատանքի մշտական բնույթից բխող պահանջների հետ (համաձայն հավելված 6-ով սահմանված նմուշի).
3.11. իրավագիտության ոլորտում մասնագիտական հեղինակություն վայելող անձանց կողմից (բացառությամբ հանձնաժողովի անդամների) տրված առնվազն երկու երաշխավորագրերը.
3.12. իր վերաբերյալ անհրաժեշտ այլ տեղեկություններ ստանալու մասին համաձայնությունը (համաձայն հավելված 7-ով սահմանված նմուշի):
